
ЎЗБЕКИСТОН  РЕСПУБЛИКАСИ  НОМИДАН
Ҳ    У    К    М

2020 йил май ойининг 27 куни, жиноят ишлари бўйича Андижон вилоят суди ўз биносида, очиқ суд мажлисида, вилоят суди судьяси О.М.Мамажановнинг раислигида, халқ маслаҳатчилари М.Қасимова, М.Қузибаевалардан иборат таркибда, судья ёрдамчиси Ш.Ёқубовнинг котиблигида, тарафлардан давлат айбловчиси Андижон вилоят прокуратураси бўлим прокурори Ш.Эргашев, судланувчи С.Холиқов ва унинг ҳимоячиси Андижон шаҳар “LAWYER MASDAR” адвокатлик фирмаси адвокати С.Қурбонов, жабрланувчи вакили Д.Олимова, А.Тожиматовларнинг иштирокида, Холиқов Собир Абдиевга оид 1-17-2004/5-сонли жиноят ишини кўриб чиқди. Иш ҳужжатларига кўра:
Холиқов Собир Абдиев (Abdurahmonov Xayotillo Xabibullayevich), 1969 йил 10 февралда Асака туманида туғилган, ўзбек, Ўзбекистон фуқароси, маълумоти ўрта-махсус, оилали, 4 нафар фарзанди бор, судланмаган, ишсиз, Асака тумани, Кужган МФЙ, Тошлоқ кўчаси, 167-уйда яшайди, иш бўйича эхтиёт чораси тариқасида 2019 йил 16 декабрдан қамоқда сақланаётган, айблов хулосаси нусхасини олган
Ўзбекистон Республикаси ЖКнинг 97-моддаси 2-қисми “а,в,ж,р” бандларида назарда тутилган жиноятни содир этганликда айбланган.
Суд ҳайъати, судланувчи, жабрланувчи вакили ва гувоҳларни кўрсатувларини тинглаб, жиноят иши ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни

С.Холиқов 2019 йил 15 декабрь куни соат 20.00 ларда ўзининг яшаш хонадонида спиртли ичимлик истеъмол қилиб, маст бўлгани ҳолда, турмуш ўртоғи Д.Абдурахмонова ва қизи Х.Хабибуллаева билан ўзаро гап тортишиб, турмуш ўртоғи Д.Абдурахмонова томонидан ўзига нисбатан айтилган ҳақоратли сўзларидан жаҳли чиқиб, у билан ўзаро жанжаллашиб, ётоқхонасига кириб спиртли ичимлик таъсирида ухлаб қолиб, 2019 йил 16 декабрь куни соат 00.10 ларда уйқудан уйғониб, ётоқхонасида ўзининг ёнида ухлаб ётган турмуш ўртоғи Д.Абдурахмонова томонидан бир неча соат аввал ўзига нисбатан айтилган ҳақоратли сўзларидан ғазабланиб, уни ухлаб ётганлигидан фойдаланиб, уни ўлдириш мақсадида, кийимининг чўнтагида бўлган темирдан ишланган ўткир тиғли хўжалик пичоғини олиб, ухлаб ётган ва ожиз аҳволдаги турмуш ўртоғи Д.Абдурахмоновага ҳужум қилиб, унинг чап кўкрак соҳасига 3 маротаба, биқин қисмига 2 маротаба пичоқ билан уриб, унга жисмонан азоб бериб, ўта шафқатсизлик билан қасддан ўлдириб, устини ётоқхонада бўлган тўшак билан ёпиб, унинг мурдасини ўзга шахслар нигоҳидан яширган.
С.Холиқов ўзининг жиноий ҳаракатларини давом эттириб, турмуш ўртоғи Д.Абдурахмонова билан жанжаллашган вақтида ушбу жанжалга аралашиб, ўзига нисбатан танбеҳ берган қизи Х.Хабибуллаевани ҳам ўлдириб, ундан ўч олиш мақсадида, келини М.Хабибуллаеванинг хонасида ухлаб ётган қизи Х.Хабибуллаевани уйғотиб, унга кийимларини топиб беришини айтиб, уни алдаб, ўзининг ётоқхонасига олиб кириб, қизи Х.Хабибуллаева шу хонада бўлган шкафдан унинг кийимларини олаётган вақтида, қизи Х.Хабибуллаевани ўлдириш мақсадида хаёти учун хавфли бўлган ўнг кўкрак соҳаси ва танасининг бошқа соҳаларига ўзида бўлган пичоқ билан 18 маротаба уриб, тан жароҳатлари етказиб, қизи Х.Хабибуллаевага жисмонан азоб бериб, ўта шафқатсизлик билан қасддан ўлдирган. 
Судланувчи С.Холиқов суд мажлисида ўз айбига тўлиқ иқрор ва пушаймон бўлиб, Д.Абдурахмонова билан турмуш қуриб, 4 нафар фарзанд кўришганини, 209 йил 15 декабрь куни эрталаб турмуш ўртоғи Д.Абдурахмонова ва қизи Х.Хабибуллаевалар бозорлик қилиш мақсадида “Жахон бозори савдо мажмуаси”га кетишганини, ўзи яшаш хонадонида таъмирлаш ишларини бажарганини, сўнг турмуш ўртоғи ва қизи бозордан қайтишаётганида Асака тумани марказига ўзига тегишли бўлган Дамас автомашинасида бориб, турмуш ўртоғи ва қизини уйига олиб келганини, уй таъмирлаш ишларини бажариб бўлганидан сўнг уйда турмуш ўртоғи, қизи ва келини билан бирга тушлик қилишганини, сўнг уй ишларини бажариб, кечки пайт овқатланишдан олдин юз қўлларини ювиб, хонасида бўлган ароқдан тахминан 100-200 грамм ичганини, кейин овқатланиш учун оила аъзолари олдига кирганини, ундан аввал хонадонига кириш эшиги яъни темир дарвозани қулфлаш учун калит йўқлигини кўриб, турмуш ўртоғи ва қизидан эшикни калити қаерда эканини сўраганида, турмуш ўртоғи Д.Абдурахмонова унга эшик калити бирор жойга тушиб қолган бўлиши мумкинлигини айтганини, шунда уни жахли чиқиб, турмуш ўртоғига аччиқ қилиб, нима учун дарвозани калити йўқолишини айтганида, турмуш ўртоғи уни нафсониятига тегиб, “шу бўқни ичиб, хар бир ишни ковлаб, уриш қўзғайсан” деганини, сўнг у овқатланиб, маст бўлгани учун турмуш ўртоғи билан ўзаро қизи Х.Хабибуллаевани тўйини ёз ойларида ўтказиш кераклигини айтиб, жанжаллашганини, жанжал вақтида турмуш ўртоғи унга қизи ва келинини олдида сенлаб унга бақиргани унинг эркаклик ғурурига текканлигини, ўша куни уукаси Зиёдбекни олиб келиб, укаси Зиёдбек билан бирга кўмир маҳсулотларини молхонага ташиганини, соат 20.30 ларда укаси Зиёдбек уйига кетганини, шундау яшаш хонасига кирганида турмуш ўртоғи Д.Абдурахмонова, қизи Х.Хабибуллаева ва келини М.Хабибуллаевалар чеварчилик ишларини қилишаётганида, у чарчаганлиги сабабли ётиб дам олишини айтиб, ётиб ухлаб қолганини, ярим тунда уйғониб кетганини, қараса турмуш ўртоғи Д.Абдурахмонова ёнида ухлаб ётган эканини, шунда уни миясига ўлдир деган буйруқ келганини, маст бўлгани сабабли турмуш ўртоғи уни эркаклик номусига текканлиги ёдига тушиб, уни пичоқлаб ўлдирмоқчи бўлганини, сўнг курткасидан пичоқни олиб, тиззалаб ўтирган ҳолда, турмум ўртоғини устидаги кўрпани олиб, уни турли жойларига 4-5 маротаба пичоқ билан урганини, пичоқ ураётган вақтида турмуш ўртоғини оғзини қўллари билан димлаб тўсганини, турмуш ўртоғи бехуш ҳолатга келганидан сўнг унинг ўлганлигига ишонч ҳосил қилиб, уни устига кўрпани ташлаб ёпиб қўйганини, сўнг миясига қизини ҳам ўлдир деган буйруқ келганини, турмуш ўртоғи билан жанжаллашаётганида қизи Х.Хабибуллаева онасини тарафини олиб, унга қаршилик қилгани ёдига тушиб, қизини ҳам ўлдирмоқчи бўлганини, ўшанда қизи Х.Хабибуллаева келини билан бир хонада ётганини, сўнг қизини чақириб, кийимларини топиб беришини айтганида, қизи хонага кирганини, ўша вақтда турмуш ўртоғини устига кўрпа ташлангани сабабли, қизи турмуш ўртоғини ўлганини сезмаганини, қизи Х.Хабибуллаева хонага кириб, шкафдан кийимларни қидираётган вақтида, уни орқасидан бориб, пичоқ билан уни оғзини қўли билан димлаб, танасини орқа ва ўнг ён томонларига пичоқ билан бир неча маротаба урганини, қизи унга қаршилик қилмоқчи ҳам бўлганини, лекин кучи етмаганини, сўнг қизи ҳам нафас олмай қўйганини, унинг ҳам устига тўшак ташлаб қўйганини, турмуш ўртоғи ва қизини ўлдириб бўлганидан сўнг ўғли Ш.Абдурахмоновнинг РФ рақамли телефонига ўзимга тегишли бўлган 93-781-26-43 рақамидан телефон қилиб, телефонни ўчириб қўйганини, бироздан сўнг ўғли Ш.Абдурахмонов унга қўнғироқ қилганида, унга онаси ўлганини, тезда уйга келишини айтиб, телефонни ўчириб қўйганини, сўнг ховлига чиқиб, ўйланиб турганида, келини М.Хабибуллаева ундан қизи Х.Хабибуллаевани сўраганида, у келинига қизи онаси билан ухлаб дам олаётганини айтганида,  келини ётоқхонасига кириб кетганини, бироздан сўнг келини уни олдига чиқиб, телефонни бериб ўғли Ш.Абдурахмонов сўраётганини айтганида, телефонни олиб ўғли билан гаплашмасдан телефонни ўчириб қўйганини, бироздан сўнг уйига укаси Абдурайимов Иззатилло келиб, тинчликми деб сўраганида, унга тинчлик эканини, уйига кетаверишини айтиб, уни уйига кетказиб юборганини, сўнг ўзи пиёда Асака тумани ИИБга бориб, бўлиб ўтган ҳолатни айтиб берганини, турмуш ўртоғи ва қизини ўлдириш учун бирон-бир жиддий сабаб йўқлигини, ўша кунги жанжал сабаб бўлиб, маст ҳолда турмуш ўртоғи ва қизини ўлдирганини, ўша куни ароқ ичганини, наша ёки бошқа гиёҳвандлик моддалари истеъмол қилмаганини, қилган ишидан пушаймон эканини билдириб, суддан енгиллик сўради.
Жабрланувчи Д.Олимова суд мажлисида, судланувчи С.Холиқов дадаси, мархума Д.Абдурахмонова онаси, Х.Хабибуллаева эса синглиси эканини, ўзи турмушга чиқиб кетганини, дадаси, онаси, акаси, келини ва синглиси бирга яшашлигини, дадаси воқеа куни онаси ва синглисини ўлдирганини эшитиб билганини, дадаси ва онаси яхши иноқ яшашганини, уларни уруш-жанжалини кўрмаганини ва эшитмаганини, дадаси онасини хатто хақорат ҳам қилмаганини, дадаси нима сабабдан онаси ва синглисини ўлдирганини билмаслигини, буни хатто хаёлига ҳам келтира олмаслигини, дадасига нисбатан даъвоси йўқлигини, дадасига енгиллик беришни сўраб, кўрсатув берди.
Жабрланувчи А.Тожиматов суд мажлисида, марҳума Д.Абдурахмонова синглиси эканини, синглиси Д.Абдурахмонова турмуш ўртоғи С.Холиқов билан турмуши даврида 4 нафар фарзанд кўришганини, улар яхши иноқ яшашганини, уларни ўртасида уруш-жанжални кўрмаганини ва эшитмаганини, С.Холиқов нима сабабдан синглиси Д.Абдурахмоновани ва жияни Х.Хабибуллаевани ўлдирганини билмаслигини, С.Холиқовга нисбатан қонуний чора кўришни сўраб, кўрсатув берди.
	Гувоҳ М.Хабибуллаева суд мажлисида, 2019 йил 15 декабрь куни соат 18.30 ларда қайнотаси С.Холиқов ва қайнонаси Д.Абдурахмоновалар дарвоза эшигини калити йўқолиб қолганлиги учун ўзаро гап талашиб, тортишиб қолганини, кейин ҳар доимгидек қайнонаси билан қайнисинглисини кўрпа ва тўшакларини тикиб ўтиришганини, соат 20.30 ларда қайнотаси чарчаганини айтганида, у қайнотасини жойини тайёрлаб берганини, ўша куни қайнсинглиси Х.Хабибуллаева билан соат 23.00 гача гаплашиб ўтиришганини, кейин бир хонада ухлашганини, шу куни кечаси, яъни 16 декабр куни соат 02.10 ларда қайнотаси С.Холиқов қайнсинглисини чақирганида, қайнсинглиси Х.Хабибуллаева уйғониб, қайнотасини олдига чиқиб кетганини, сўнг ўзи ухлаб қолганлиги сабабли бақир-чақир овозларини эшитмаганини, соат тахминан 02.30 ларда турмуш ўртоғи Ш.Абдурахмонов унга Россиядан телефон қилиб, нима бўлганини, нима учун дадаси телефондан гудок ташлаётганини сўраганида, у ҳеч нарса бўлмаганини айтиб, ташқарига чиққанини, ташқарида қайнотасини ёнига бориб, ўғли сўраётганини айтиб, телефонни берганини, шунда қайнотаси телефонни ўчириб қўйганини ва унга уйга кириб кетаверишини айтганини, шунда у хонасига кириб, бироздан сўнг ташқарига чқииб, қайнотасига қайнсинглиси Х.Хабибуллаевани сўраганида, қайнотаси унга қайнсинглсини онаси билан ухлаётганини айтганини, сўнг у ўзини хонасига кириб ухлаганини, соат 04.30 ларда кимнидир чақирган овозидан уйғониб, ташқарига чиққанида, қайнотсини укалари Ғайрат ва Зиёдбеклар ҳовлида туришган эканини, улар қайнотасини сўрашганида, уларга қайнотасини ҳовлида юрганини айтганини, шунда улар қайнонаси билан қайнсинглисини сўрашганида, уларни уйғотиб чиқиш учун хонага кирганини, хонага кириб чироқни ёққанида, қайнсинглиси Х.Хабибуллаева эшикнинг тўғрисида шкафни ёнида ётганини, устига тўшак қайтариб ёпилган ҳолатда бўлиб, унинг оёғи ва қўли кўриниб турганини кўрганини, унинг ёнига бориб, туринг деб устидаги тўшакни озроқ очганида, унинг юзида қон доғларини кўрганини, кейин уни устидаги тўшакни тўлиқ очганида, унинг ўнг томон орқа биқинида иккита пичоқ изларидан қон чиқиб бироз қуйилиб қолганини кўрганини ва “Хумора, Хумора” деб йиғлаб, бақириб, унинг қўлларини ушлаганида, унинг қўллари муздек эканини, кейин қайнонасини ётган жойига қараб, “бува туринг” деб, қайнонасини устида ёпиқлик кўрпасини очганида, қайнонасини оғзи устида ўзининг қизил рангли рўмолининг бир чеккаси турган эканини, рўмолни қайнонасини оғзидан олганида, унинг оғзидан ва чап кўкрак қисмидан қон оқиб чиқиб, қотиб қолганини кўрганини, сўнг дархол ташқарида турган қанотасини укалари Ғайрат ва Зиёдбекларни чақирганини, қайнотаси ва қайнонаси ўртасида уруш-жанжал бўлмаганини, уларни муносабати яхши бўлганини, ўша куни калит масаласида қайнотаси  қайнонасига эътироз билдирганини, қайнотаси нима сабабдан қайнонаси ва қайнсинглисини ўлдирганини билмаслигини маълум қилиб, кўрсатув берди. 
Гувоҳ И.Абдурайимов суд мажлисида, С.Холиқов акаси эканини, 2019 йил 15 декабрь куни турмуш ўртоғи билан акаси С.Холиқовни уйига бориб, қизи Х.Хабибуллаевани турмушга чиқараётгани учун акаси ва келин аясини табриклаганини, эртасига ўтар кечаси соат 03.00 ларда уни телефонига Россия давлати рақамидан акаси С.Холиқовни ўғли Ш.Абдурахмонов қўнғироқ қилиб, уйидагилари билан гаплаша олмаётганини, қўнғироғига жавоб беришмаётганини, шу сабабли уларнинг уйига бориб хабар олиб келишини айтганини, сўнг у машинасида акаси С.Холиқовни уйига борганида, дарвозаси кичик табақаси қия очиқ ҳолатда турган эканини, шунда ичкаридан акаси С.Холиқов келиб, у билан кўришганини, у акасига нима сабабдан ўғлини телефонларига жавоб бермаётганликларини сўраганини, шунда акаси унга тинчлик эканини айтганини, у келинаясини хонасини очмоқчи бўлганини, лекин келинаяси ухлаётган бўлса ҳижолат бўлмасин деб очмаганини, сўнг уйига қайтиб кетганини, уйга етиб борганида, жияни Ш.Абдурахмонов яна телефон қилиб, тинчликмикан деб сўраганида, унга уйларига борганини, уйида тинчлик эканини, онаси ухлаб ётганини айтганини, жияни ўзи уйига телефон қилишни айтганини, сўнг кўнгли ғаш бўлиб, укаси Зиёдбек билан бирга машинада акаси С.Холиқовни уйига боришганини, боришганида уй дарвозаси очиқ ҳолатда, дарвозахона чироғи ёниқ эканини, акасини чақиришганида, ҳеч ким жавоб бермаганини, ичкарига кириб, яна чақиришганида, келини М.Хабибуллаева чиққанини, келини М.Хабибуллаева қайнонасини ва қайнсинглисини уйғотиб чиқишини айтиб, хонага кириб кетганини, сўнг бирданига “Хумора” деб бақириб юборганини, шунда укаси билан киришганида, келинаяси Д.Абдурахмоновани устида кўрпа ёпилган холда, унинг оёқ томонида бурчакроқда жияни Х.Хабибуллаева ҳам ерда ётган эканини, жияни Х.Хабибллаевани эгнидаги камзулида қонга ўхшаш доғларни кўрганини, шунда келинаяси ва жиянини пичоқланганини кўришганини, сўнг ташқарига чиқиб, қариндошлар ва қўшниларни чақиришганини, акаси С.Холиқов ўша вақтда уйда йўқ бўлганини, уни қидириб топа олишмаганини, сўнг уни ИИБда эканини билишганини,  акаси С.Холиқов нима сабабдан турмуш ўртоғи ва қизини пичоқлаб ўлдирганини билмаслигини, уларни ўртасида жанжал бўлганини кўрмаганини ва эшитмаганини, акаси С.Холиқов турмуш ўртоғи ва фарзандлари билан ахил бўлиб яшаганини маълум қилиб, кўрсатув берди.
Суд-тиббий экспертизаси Д.Абдурахмонованинг кўкрак қафаси ва қорин бўшлиғига тешиб ўтувчи кўплаб санчма-кесма яралар, йўналиши қовурғаларни кесиб-синдириб ўтиб, ўпкаларни, талоқни шикастланиши, кўкрак қафасида 600 гр. қон лахтаги ва 300 мл. суюқ қонни бўлиши, ўткир ташқи ва ички қон кетиши, тан жароҳатлар пичоқ таъсирида юзага келганлиги ҳамда мазкур ҳолатда бу жароҳатлар уни ўлимига сабабчи бўлганлиги, Х.Хабибуллаеванинг кўкрак қафаси ва қорин бўшлиғига ўтувчи кўплаб санчма-кесма яралар, йўналиши бўйлаб ўпкаларни, трахея, қизилўнгач, диафрагма ва жигарни шикастланиши, кўкрак қафасида 300 гр. қон лахтаги ва 100 мл. суюқ қонни бўлиши, ўткир ташқи ва ички қон кетиши, ўнг елка соҳалари санчма-кесма яралар аниқланиб, мазкур жароҳатлар ўткир санчувчи-кесувчи жисмларни кўп маротаба таъсир этишидан, шу жумладан пичоқ таъсирида юзага келганлиги, мазкур ҳолатда ушбу жароҳатлар унинг ўлимига сабабчи бўлганлиги ҳақида хулоса берган.
Суд-дактилоскопик экспертизаси воқеа жойидан олинган ёғоч сопли пичоқ сопидан олинган 2 дона қўл бармоқ излари С.Холиқовнинг чап қўл ўрта ҳамда кўрсаткич бармоқларидан қолдирилгани ҳақида хулоса берган.
Суд-кимё экспертизаси С.Холиқовнинг қонида алкогол ёки гиёҳванд моддалар қолдиғи аниқланмагани ҳақида хулоса берган.
Стационар тартибда ўтказилган суд-психиатрия экспертизаси С.Холиқов жиноят содир этиш вақтида физиологик аффект ҳолатида бўлмагани, тергов ва судда иштирок эта олиши, ақли расолиги, руҳий касалликдан мажбурий тартибда даволанишга муҳтож эмаслиги ҳақида хулоса берган.
Суд, давлат айбловчисининг хулосасини, судланувчи С.Холиқовнинг кўрсатувини, ҳимоячи С.Қурбоновнинг фикрини эшитиб, жиноят иши хужжатларини ўрганиб чиқиб, судланувчи С.Холиқовнинг мазкур жиноятни содир этганликдаги айби, унинг ўз айбига тўла иқрор ва чин кўнгилдан пушаймон бўлиб берган кўрсатуви, ҳамда жабрланувчи ва гувоҳларнинг кўрсатувларидан ташқари, жиноят ишидаги ҳодиса жойини, нарсани кўздан кечириш баённомалари, суд тиббий, дактилоскопик, биология, криминалистика, кимё, психиатрия экспертизаси хулосалари, нарса ва ҳужжатларни ашёвий ва ёзма далил деб эътироф этиш ва ишга қўшиш ҳақида қарор, шунингдек тергов жараёнида ҳамда жиноят ишида тўпланган бошқа ҳужжатлар билан тасдиғини топади.
Суд, юқорида баён қилинган далиллар мажмуини Ўзбекистон Республикаси ЖПКнинг 22-моддаси асосида текширилиб, уларнинг ҳар бирини С.Холиқовга оид иш учун аҳамиятли, унинг айбини тасдиқловчи фактлар тўғрисидаги маълумотлардан иборат бўлгани туфайли ишга алоқадор, қонунда белгиланган тартибда ва шартларга мувофиқ тўплангани туфайли мақбул, судда текширилганда иш ҳолатларга мувофиқ бўлганлиги туфайли ишончли деб баҳолаб, ЖПКнинг 82-моддаси асосида С.Холиқовни ҳукмнинг фабуласидаги жиноятни содир этганликда айблаш ва ҳукм қилиш учун етарли деб топди.
Суд ҳайъати, судланувчи С.Холиқовнинг жиноий ҳаракатлари квалификация масаласини муҳокама қилиб, дастлабки тергов органи томонидан унинг ожиз аҳволдаги, икки нафар шахсни ўта шафқатсизлик билан қасддан ўлдирганликдан иборат жиноий ҳаракатлари Ўзбекистон Республикаси ЖКнинг 97-моддаси 2-қисми “а,в,ж” бандлари билан тўғри квалификация қилинган деб ҳисоблайди.
Лекин, дастлабки тергов органи томонидан судланувчи С.Холиқовга нисбатан такроран қасддан одам ўлдириш жинояти содир қилган деб Ўзбекистон Республикаси ЖКнинг 97-моддаси 2-қисми “р” банди билан ортиқча айб эълон қилинган.
Чунки, судланувчи С.Холиқовнинг воқеа куни маст ҳолда турмуш ўртоғи билан ўрталарида бўлиб ўтган жанжал сабабли аввал турмуш ўртоғини сўнгра фарзандини пичоқлаб, қасддан ўлдирганликдаги ҳаракатларида такроран қасддан одам ўлдириш жинояти аломатлари мавжуд эмас, балки унинг бир вақтнинг ўзида содир этилган мазкур ҳаракатлари ягона қасд билан қамраб олинган деб ҳисоблайди.
Ўзбекистон Республикаси Олий суди Пленумининг 2004 йил 24 сентябрдаги “Қасддан одам ўлдиришга оид жиноят ишлар бўйича суд амалиёти тўғрисида”ги қарорининг 6-бандида, икки ёки ундан ортиқ шахсни қасддан ўлдириш, агар айбдорнинг ҳаракатлари ягона қасд билан қамраб олинган ва одатда, бир вақтнинг ўзида содир этилган бўлса, ЖК 97-моддаси иккинчи қисмининг “а” банди билан квалификация қилиниши кераклиги кўрсатиб ўтилган.
Шу сабабли, суд ҳайъати судланувчи С.Холиқовнинг зиммасидан Ўзбекистон Республикаси ЖКнинг 97-моддаси 2-қисми “р” бандини чиқаришни лозим топади.
Ўзбекистон Республикаси ЖКнинг 8-моддасида, жиноят содир этишда айбдор бўлган шахсга нисбатан қўлланиладиган жазо ёки бошқа ҳуқуқий таъсир чораси одилона бўлиши, яъни жиноятнинг оғир-енгиллигига, айбнинг ва шахснинг ижтимоий хавфлилик даражасига мувофиқ бўлиши; 
54-моддасида, суд жазо тайинлашда содир этилган жиноятнинг хусусияти ва ижтимоий хавфлилик даражасини, қилмишнинг сабабини, етказилган зарарнинг хусусияти ва миқдорини, айбдорнинг шахсини ҳамда жазони енгиллаштирувчи ва оғирлаштирувчи ҳолатларни ҳисобга олиши; Олий суд Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли қарори 1-бандида, судларнинг эътибори жиноят учун жазо тайинлашда қонунийлик, инсонпарварлик, одиллик ва жавобгарликнинг муқаррарлиги принципларига қатъий амал қилишга қаратилиши; 3-бандида, Жиноят кодексининг 8, 54-моддалари мазмунига кўра, жазо адолатли бўлиши - ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек жазони енгиллаштирувчи ва оғирлаштирувчи ҳолатларга мувофиқ бўлиши кераклиги; 2014 йил 23 майдаги “Суд ҳукми тўғрисида”ги 7-сонли қарори 4-бандида, иш бўйича ҳукм иш материалларида маълум бўлиб қолган барча камчиликлар тўлдирилгандан кейингина чиқарилиши мумкинлиги, иш бўйича исботланиши лозим бўлган барча ҳолатлар синчковлик билан, ҳар томонлама, тўла ва холисона текшириб чиқилиши кераклиги, судланувчини жиноятни содир қилганлигини ҳам фош қиладиган, ҳам оқлайдиган ҳар бир далил, ЖПКнинг 95-моддасига мувофиқ ишга алоқадорлиги, мақбуллиги ва ишончлилиги нуқтаи назаридан баҳоланиши лозимлиги кўрсатилган.
Суд ҳайъати, судланувчи Х.Абудрахмоновга жазо тайинлашда, унинг айбига тўла иқрор ва чин кўнгилдан пушаймонлигини, муқаддам судланмаганини ЖКнинг 55-моддаси асосида жазони енгиллаштирувчи ҳолатлар деб топиб, спиртли ичимлик истеъмол қилиб, мастлик ҳолатида жиноят содир этганини ЖКнинг 56-моддасида назарда тутилган жазони оғирлаштирувчи ҳолат деб ҳисоблайди.
Суд ҳайъати, судланувчи С.Холиқовга жазо тайинлашда, Ўзбекистон Республикаси Олий суди Пленумининг 2004 йил 24 сентябрдаги “Қасддан одам ўлдиришга оид ишлар бўйича суд амалиёти тўғрисида”ги 13-сонли, 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли, 2014 йил 23 майдаги “Суд ҳукми тўғрисида”ги 7-сонли қарорларидаги тушунтиришларга амал қилиб, унинг айбига тўла иқрор ва чин кўнгилдан пушаймон эканини, муқаддам судланмаганини, содир этилган жиноятнинг хусусияти ва ижтимоий хавфлилик даражасини, содир қилиш шароити ва сабабларини эътиборга олиб, унга узоқ муддатли озодликдан маҳрум қилиш жазоси тайинлашни;
ЖКнинг 50-моддаси тартибида жазони умумий тартибли колонияларда ўтаттиришни белгилашликни, 
ЖПКнинг 211-моддаси тартибида, иш бўйича ашёвий далил деб эътироф этилган: бир дона ёғоч сопли пичоқ, ҳодиса содир бўлган жойни кўздан кечириш давомида олинган тўрт дона мато бўлаги, деворда ва полдаги қонга ўхшаш доғлар, бир дона ароқ шишаси, шкафдан олинган бармоқ изларини; Д.Абдурахмонованинг эгнида бўлган бир дона аёллар кўйлаги, бир дона аёллар иштони, бир дона сийнабанд, бир дона ички кийим (трусик), бир дона мато бўлагини; Х.Хабибуллаеванинг эгнида бўлган бир дона аёллар кўйлаги, бир дона аёллар иштони, бир дона сийнабанд, бир дона ички кийим (трусик), бир дона камзул, бир дона майка, икки жуфт пайпоқларни, ҳамда С.Холиқовнинг эгнида бўлган бир дона куртка, икки дона жемпер, бир дона иштонни тегишли тартибда йўқ қилишликни; 
ҳодиса содир бўлган жойни кўздан кечириш ва айбланувчини кўрсатувларини ҳодиса содир бўлган жойда текшириш жараёнлари туширилган 2 дона DVD дискларни жиноят ишида қолдиришликни;
ёзма далил деб эътироф этилган: экспертиза хулосалари, гувоҳларнинг кўрсатмалари, кўрсатувларни ҳодиса содир бўлган жойда текшириш, ҳодиса жойини, кийимларни, нарсаларни кўздан кечириш баённомалари, уларга илова қилинган фотосуратлар жиноят ишига қўшилганини инобатга олишликни лозим топади.
Ўзбекистон Республикаси ЖПКнинг 454-457, 460, 462-463, 465-468, 471-473 моддаларига асосан суд ҳайъати

Холиқов Собир Абдиев (Abdurahmonov Xayotillo Xabibullayevich) Ўзбекистон Республикаси ЖКнинг 97-моддаси 2-қисми “а,в,ж” бандларида назарда тутилган жиноятни содир этганликда айбли деб топилсин.
Холиқов Собир Абдиевга Ўзбекистон Республикаси ЖКнинг 97-моддаси 2-қисми “а,в,ж” бандлари билан 21 йил озодликдан маҳрум қилиш жазоси тайинлансин.
Жазони ўташ муддати 2019 йил 16 декабрдан бошлаб хисобланиб, жазо умумий тартибли колонияларда ўташ белгилансин.
Эҳтиёт чораси аслича қамоқда қолдирилсин.
Иш бўйича ашёвий далил деб эътироф этилган: бир дона ёғоч сопли пичоқ, ҳодиса содир бўлган жойни кўздан кечириш давомида олинган тўрт дона мато бўлаги, деворда ва полдаги қонга ўхшаш доғлар, бир дона ароқ шишаси, шкафдан олинган бармоқ излари, Д.Абдурахмонованинг эгнида бўлган бир дона аёллар кўйлаги, бир дона аёллар иштони, бир дона сийнабанд, бир дона ички кийим (трусик), бир дона мато бўлаги, Х.Хабибуллаеванинг эгнида бўлган бир дона аёллар кўйлаги, бир дона аёллар иштони, бир дона сийнабанд, бир дона ички кийим (трусик), бир дона камзул, бир дона майка, икки жуфт пайпоқлар, ҳамда С.Холиқовнинг эгнида бўлган бир дона куртка, икки дона жемпер, бир дона иштон тегишли тартибда йўқ қилинсин,
ҳодиса содир бўлган жойни кўздан кечириш ва айбланувчини кўрсатувларини ҳодиса содир бўлган жойда текшириш жараёнлари туширилган 2 дона DVD дисклар жиноят ишида қолдирилсин.
Ҳукмдан норози тарафлар ҳукм эълон қилинган кундан, судланувчи, жабрланувчи ҳукм нусхасини олган кундан эътиборан 10 сутка ичида жиноят ишлари бўйича Андижон вилоят судининг апелляция инстанциясига апелляция тартибида, иш апелляция тартибида кўрилмаган тақдирда, қонуний кучга кирган ҳукм устидан кассация инстанциясига кассация тартибида шикоят келтиришга ёки протест билдиришга ҳақли. 


Раислик қилувчи	        		имзо

Ҳукм нусхаси аслига тўғри,
вилоят суди судьяси			 		                 О.Мамажанов


